
Радиоактивдүүлүктүн  экологияга тийгизген таасирлери
Радиоактивдүү көрүстөндөр көп жылдан бери жеке эле Кыргызстандын элин эмес, 

бүткүл  Орто  Азияны  кооптондуруп  келет.  Республикабызда  токсондон  ашуун  мындай 
обьектилер  бар.  Аларда  500  миллион  тоннага  жакын  радиоактивдүү  жана  уулуу 
таштандылар көмүлгөн. Зыяндуу заттар сакталчу жайлардын техникалык абалы начарлап, 
айрымдары  чек  аралык  дарыялардын  жанында  жайгашкандыктан,  Борбордук  Азияда 
жайгашкан мамлекеттерге залакасы тиймекчи. Ал эми бул жаатта атайын изилдөөлөрдү 
жүргүзгөн америкалык Блексмит институту Майлы-Суу шаарчасын дүйнө жүзү боюнча эң 
кир 30 шаардын катарына киргизген. 

Тарыхка кайрылсак 1901-жылдан баштап Майлы-Суу шаарчасынын айланасынан 
нефть  алына  баштаган.  Ошол  себептен  суунун  аты  Майлы-Суу  аталып,  майланышкан 
капчыгай же колот дегенди түшүндүрөт.  1929-жылы академик  Ферсман тарабынан бул 
капчыгайдан радиобарит табылган. Бул кенди иштетүү 1946-жылы башталып, 1968-жылга 
чейин созулган. 1946-жылы шаарга жакын жерде эки завод курулган. Гидрометалургиялык 
завод №3 жана 7 (ошол кезде Москва, п/я - 200) деп аталган. Майлы-Сууда 22 жыл ичинде 
(1946-1968) эки гидрометаллургиялык заводдон биригип,  10миң тонна урандын закиси-
окиси алынып, иштетилип чыккан. 

Өтө  тездетилген  технология  менен  уранды  өндүрүүдө  50-60  %  ке  чейин  уран 
туздары таштандыларга калтырылган. Атайын түзүлгөн бригадалар «чогултуп» урандын 
туздарын уу таштандыларды сактоочу жайга атайын резина каптарына салып, аны  бочкага 
жайгаштырып көмүшкөн.  1968-жылга  чейин Майлы-Суу  шаары «жабык шаар» –  деген 
статуска ээ болгон. Бул  жылдарда шаардын өзүндө 22 миң адам жашаган. 

Ошол учурда Майлы-Суу шаарында эки кен иштетүүчү, байытуучу завод болгон. 
Бул жерде Шекафтардан, Кызыл-Жардан ж.б. Фергана өрөөнүнөн казылып алынган кен 
байлыктар келген. Андан тышкары Майлы-Сууга Чыгыш Германиядан, Чехословакиядан, 
Болгариядан  кендер келип турган. 

Ал завод 2002-жылы чет өлкөгө сатылган.  Шаардын жанында дүйнөдөгү эң чоң 
радиоактивдүү  калдыктарды  сактоочу  жай  (хвостохранилища)  жайгашкан.  2006-жылы 
шаар  дүйнөдөгү  эң  булганыч  10  шаардын  ичине  киргендиги  бизди  тынчсыздандырбай 
койбойт. 

Бул  теманын үстүндө кеңири, терең илимий негизде иш алып баруу  жалпыбыздын 
ишибиз жана жүрөк өйүткөн көйгөйүбүз экенин билүүбүз зарыл. 

Кыргызстанда уран кени атомдук электростанцияларды камсыз кылуу үчүн совет 
доорунда иштетиле баштаган. Кен чыкчу жайлар жабылганы менен, уран таштандылары 
көмүлгөн жайлар ачык бойдон калып, калктын ден-соолугуна коркунуч туудурууда.

Кыргызстандын аймагында 5 негизги уран көрүстөнү бар. Бирок анда жайгашкан 
уран  сакталчу жайлардын саны так эмес.  Кээ бир булактарда 33 десе,  экинчисинде 35, 
үчүнчү бир булакта 25 уран сакталуучу жай, 50 радиоактивдүү тундургуч бар делет. Саны 
так болбосо да, алардын ден-соолукка тийгизген таасири баарына эле маалым экендигин 
изилдөөлөр тастыктайт.

Уу зат сактагычтар кооптуулук деңгээли боюнча 3 категорияга бөлүнөт. Биринчиси 
бузулуу  мүмкүнчүлүгү жогору болуп,  адамдын өлүмүнө алып келүүчү уран сакталуучу 

жайлар.  Экинчиси,  калктын  ден-соолугуна  тийгизген  таасири  менен  мүрт  кетүү 
коркунучун  жараткан  жайлар.  Үчүнчүсү-экономикалык,  социалдык  же  экологиялык 
кризиске алып келип, калктын бакубат жашоосуна кедергисин тийгизүүчү жайлар. 

Расмий  маалыматтарга  таянсак,  Майлы-Суу  таштанды  көрүстөнүндө  23  уран 
сакталчу  жай  жайгашып,  2  миллион  тонна  уран  таштандысы  көмүлгөн.  1  миллионго 
жакын радиоактивдүү заттар 16 тундургучка сакталган. Катуу селдин жана көчкүлөрдүн, 
эрозиянын болушу көрүстөндүн бузулушуна түрткү берет. Эгер мындай көрүнүшкө туш 
болсок,  радиоактивдүү  заттар  Майлы-Суу  дарыясы  аркылуу  Фергана  өрөөнүнүн 
сууларына, Сыр-Дарыяга куюлуп, аймактык экологиялык кырсыктын болушун шарттайт. 

Адистердин  айтымында,  бул  коңшу  мамлекеттердин  нааразычылыгын  жаратып, 
айыптык  санкциялар  менен  социалдык  төлөмдөрдүн  жогорулашы,  саламаттыкка 
жумшалган  каражаттардын  көбөйүүсүнө  алып  келет. Статистикалык  маалыматтарга 
таянсак,  Майлы-Сууда  майып  балдар  көп  төрөлүп,  алардын  55  пайызы  курман  болот. 
Андан  тышкары  онкологиялык  оорулардын  деңгээли  жогору  экендиги  байкалган 
(Абдылдаев, 2009).

Республикабызда  Майлы-Суу  шаары  менен  Орловка  айылынын  тегерек  четинде 
жүрүп  жаткан  казуулар  сестендирбей  койбойт.  Майлы-Суу  электр  лампа  заводунун 
таштандыларын  казып,  никель  таап,  килограммын  800-850  сомдон  өткөрүп,  күн 
кечиргендер  бар.  Ал  жерде  «эмгектенген»  адамдар  (көбүнчө  аялдар  менен  балдар) 
кайтарылбаган  уран  көрүстөнүнүн  жанынан  дайыма  өтүп,  өздөрүн  радиацияга 
учуратышат. 

Бул  маселени  тез  арада  чечпесек,  уран  көмүлгөн  көрүстөндөр  жеке  эле 
Кыргызстанга эмес, Бүткүл Орто Азияга кедергисин тийгизери анык. Андыктан, мамлекет 
жана бейөкмөт уюмдар жасап жаткан иш-аракеттерге көмөктөшүп, уран көрүстөндөрүнүн 
коркунучтуу экенин эстен чыгарбайлы. 

Азыркы  учурда  Майлы-Суу  шаарындагы  Майлы-Суу  дарыясында  экологиялык 
курч абалды эске алуу менен изилдөө максатында биолог-изилдөөчү илимий кызматкер 
катары  табигый  жана  агроэкосистемадагы  өсүмдүктөрдүн  популяциясынын  абалына, 
анатомиялык-морфологиялык  өзгөрүүлөргө  учуроосуна  көңүл  бурууну  максат  кылган 
элек.  Техногендик булгануулар,  адамдардын жашоо үчүн болгон аракети,  керектөөлөрү 
күндөн-күнгө  өсүү  менен  табигый  экосистеманы  бузууга  жана  флорага  терс  таасирин 
тийгизүүгө алып келүүдө.

Изилдөөнүн негизги милдеттери. 
1. Учурдагы экологиялык абалды туура баалоо үчүн, булгануунун темпин, абалын 

аныктоо.
2. Тирүү организмдердин анын ичинде өсүмдүктөрдүн радиоактивдүү нуклеиддерге 

болгон реакциянын изилдөө, баамдоо бул бизге так маалымат алууга,  көмөк берет жана 
негизги далил боло алат. 

3.  Ар  кандай  ёлчёмдёгщ  иондоочу нурларга  кабылуу  –  бул  радиоактивдүүлүктү 
баалоо  (бул  проблеманын  үстүндө  иш  алып  баарууда  аз  иштелмелер  менен 
чектелгендиктен, өтө кыйынчылык туудурган). 

4.  Өсүмдүктөрдөгү айлана-чөйрөдөгү булганууларга,  өзгөрүүлөргө карата  тышкы 
жана ички түзүлүшүндөгү структуралык өзгөрүүлөрдү микроскоптон байкоо. 

5. Майлы-Суу дарыясынын боюндагы өсүмдүктөрдүн шартка ыңгайлануусу жана 
ошол өзгөчө белгилердин өсүмдүктөрдөн байкалуусун изилдөө.

Бул изилдөөлөр экологиялык программалардын эң баалуу этаптарынын бири болуп 
турат. Мындай изилдөөлөр өсүмдүктөр менен табигый шарттардын жана антропогендик 

иш-аракеттерден  өзгөргөн  тиричилик  шарттары  менен  өз-ара  аракеттеринин 
өзгөчөлүктөрүн, айырмачылыктарын ачып көрсөтөт.

Биосферанын булганышы, уулуу зат сакталуучу жайлардагы радиациялык чоң-чоң 
кыйроолор  айлана-чөйрөнү  булгап  гана  жөн  болбостон,  калктын  терс-нурлануусуна 
(облучение) алып келет. Мындай жагымсыз шарттар кантип түзүлөт. 

Жердеги  уу  калдыктары  суу  менен  абадан  ылганып  өсүмдүктөргө  өтөт,  андан 
өсүмдүк менен тамактануучу жаныбарларга аны менен азыктануучу адамдарга барат. Өтө 
тез булганган айлана-чөйрөдө радионуклиддердин жасалма ташылуусу,  таралуусу,  орун 
которуусу ишке ашат. 

Азыктануу  чынжырында  биосферанын  ар  кандай  обьектилеринде  адамдардын, 
өсүмдүктөрдүн, жаныбарлардын иондоочу терс нурлануусунун таасири болот.

Радионуклиддердин  өсүмдүктөргө  кириши  алардын  атмосферада,  топуракта 
болушу  менен  мүнөздөлөт.  Радиоактивдүү  элементтер  топуракта  болуу  менен 
өсүмдүктөрдүн  тамырына,  тамыр системасына  өтүп,  ошол эле  элементтердин  туруктуу 
изотопторун түзүшөт. 

Дагы бир чоң маани берилчү нерсе, бул радиоактивдүү  заттардын абада болушу 
жер  үстүндөгү  өсүмдүктүн  органдарына  тез  жетиши,  М:  фотосинтездин  жалбыракта 
жүрүшү аркылуу өсүмдүккө бул заттар оңой эле кире алат. 

Такталган,  негиздүү  маалыматтар  боюнча  өсүмдүктөр  морфологиялык  жактан 
байкаларлык  өзгөрүүлөргө  туш  болот,  алсак;  сабактын  узарышы,  жалбырак 
пластинкаларынын  туурасынан,  узунунан  өзгөрүшү  гүлдөөнүн   эртелеши,  жалбырак 
пластинкаларынын санынын өзгөрүшү ж.б. (Аманкулова ж.б., 2010).
Негизинен бадалдардан-ит мурун (roza canina), чёп ёсщмдщктёрщнён-кадимки пижманын 
(tanacetum vulgare)  жалбарактарынын  жана  сабактарынын  анатомиялык-морфологиялык 
тщзщлщшщнё изилдёё жщргщзщлщп, жыйынтыгы тёмёнкщдёй болду. 

Анатомиялык жактан кесип, жарып, чоңойтуучу приборлор- микроскоптор аркылуу 
караганыбызда  эпидерманын  калыңдашы  кадимки  жерде  өскөн  өсүмдүктөрдүкүнө 
салыштырганда  калың  келет.  Биринчилик  кабык  коранын  калыңдашы,  жылдык 
шакекченин  калыңдыгынын  өзгөрүүсү  кескин  байкалат.  Соруу  түтүктөрүнүн 
диаметринин, өткөрүүчү боочолордун аянтынын өзгөрүүлөрүн, айырмачылыктарын далил 
катары алып көрсөттүк.

Өсүмдүктөрдөгү радионуклиддерге карата өзгөрүүлөрдү текстик материал катары 
чөйрөнүн булгануусун аныктоо үчүн колдонсок болот.  

Майлы-Суу дарыясын бойлоп шаар ичиндеги өскөн өсүмдүктөрдөгү, анатомиялык 
өзгөрүүлөр, чечилбеген талаш маселелердин аягына чыгууга зарыл экендигин далилдейт. 
Ошондой эле шаарда радиоактивдүүлүктүн өсүмдүктөргө таасир этиши жалпы эле тирүү 
организмдерге радионуклиддердин таасиринин болоорун мүнөздөйт.  

Көпчүлүк өсүмдүктөрдүн түрлөрү салыштырмалуу жогорку радионуклиддүүлщккө 
чыдамдуу.  Өсүмдүктөр негизинен радионуклиддерди ташуучу кызматты аткарат. Алсак; 
«топурак  →  өсүмдүк  →  жаныбар  →  Адам  же  топурак   →  өсүмдүк  →  Адам»  - 
түзүлүшүндө болуп, азыктануу чынжырына катышат.

Жалпылап  айтканда  инсандын  экологиялык  билими,   маданияты  –  анын  өзү 
жашаган  чөйрөгө,  жаратылышка,  өзүнөн  кийинки  муундардын  жашоосуна  карата 
мамилесинен көрүнөт.

«Ушундай чоң, чытырман токойдо мени же бизди ким байкамак эле» - деген ой 
жаштардын  көпчүлүгүндө  кездешет.  Бирок,  ошол  эле  жерге,  алардан   башка  адамдар 
келээрин, аларга дагы ошондой эле шарт керек болоорун жон териси менен сезгенде гана 
экологиялык маданият калыптанат.

Жаратылыштын жашыруун сырларын терең  түшүнүү аркылуу адамдын, коомдун 
жаратылыш  менен  диалог  түзүүсүнө  негизделген  баалуулуктардын  жаңы  системасы 
азыркы учурда актуалдуу болуп калды (Глагычев, 1999).

Биз  жаратылыштан  кандай  жагымдуу  сезимдерди,  рахатты,  жакшылыктарды, 
жашоо үчүн шарттарды талап кылсак, табийгат дагы бизден ошондой эле  мамилени күтөт.

Жаштарга  өзүбүз  жаратылыштын  бир  бөлүгү  экендигибизди,  бири-бирибизсиз 
жашай албай тургандыгыбызды жана биз кыйраткан жаратылыш кийинки урпактарыбызга 
кайрылып келбей тургандыгын сиңире алсак, ал биздин жеңишибиз деп, билели!

Адабияттар
1. Абдылдаев  А.А. Проблемы  радиационной  медицины  Кыргызстана  в  условиях 

глобального  потопления, 2009.- с.231
2. Аманкулова  Т.К. Изменение  анатом-морфологического  строения  растений  в  радио 

опасных зонах, в бассейнах реки Майлуу-Суу, в сб. ЖАМУнун жарчысы 2010.- №1-2. 
с.163-167

3. Глагычев С.Н. Экологическая культура и образование–М-1999.
4. Давитов Ф.Ф. Мельник Ю.С. Радиационный нагрев деятельной поверхности и границы 

леса. // Метеорология и климатология, 1961.- №1.- с.18  

6


